
QISHLOQ XO‘JALIGI 
MAHSULOTINI BAHOLASH 
VA HISOBGA OLISHNING 
USLUBIY JIHATLARINI 
TAKOMILLASHTIRISH
Boltayev Abror Sayitmuradovich
PhD, Fiskal institut
“Buxgalteriya hisobi va audit” kafedrasi mudiri, dotsent

Annotatsiуa: Ushbu maqolada qishloq xo‘jaligi mahsulotini baholash va hisobga olishning uslubiy jihatlarini takomillashti-
rish masalalari bayon qilingan. Xususan, qishloq xo‘jaligi mahsulotini baholash, qishloq xo‘jaligi mahsulotlarini kirim qili-
shda tan olinadigan daromadlar va sotishda tan olinadigan qo‘shimcha daromadlarni hisobga olishda foydalanish uchun 
ishchi schotlar taklif qilingan va xulosalar shakllantirilgan.

Kalit so‘zlar: qishloq xo‘jaligi, qishloq xo‘jaligi mahsuloti, tovar-moddiy zaxiralar, tayyor mahsulot, tushum, daromad, 
xarajat, tannarx, moliyaviy natija.
Abstraсt: This article discusses issues of improving the methodological aspects of assessing and accounting for agricul-
tural products. In particular, working accounts were proposed and conclusions were drawn up for use when taking into 
account the valuation of agricultural products, income when accounting for revenue recognized on receipts and additional 
revenue recognized on the sale of agricultural products.

Keу words: agriculture, agricultural products, inventory, finished products, revenue, income, expenses, cost, financial 
result.
Аннотация: В данной статье рассмотрены вопросы совершенствования методических аспектов оценки и учета 
сельскохозяйственной продукции. В частности, были предложены рабочие счета и составлены выводы для 
использования при учете оценки сельскохозяйственной продукции, доходов при учете выручки признанной по 
поступлениям и дополнительной выручки признанной по реализации сельскохозяйственной продукции.

Ключевые слова: сельское хозяйство, сельскохозяйственная продукция, товарное материальные запасы, готовая 
продукция, выручка, доход, затраты, себестоимость, финансовый результат.

K I R I S H
Qishloq xo‘jaligi faoliyati biologik va tabiiy jarayonlar bilan bog‘liq bo‘lgan iqtisodiy faoliyatning murakkab 

shakllaridan bo‘lib, aholini oziq-ovqat mahsulotlariga, sanoatni esa xom-ashyoga bo‘lgan talabini ta’minlovchi 
mamlakat iqtisodiyotida muhim ahamiyatga ega bo‘lgan sohalardan biri hisoblanadi. Bugungi kunda huku-
matimiz tomonidan qishloq xo‘jaligini modernizatsiya qilish, ishlab chiqarishni jadallashtirish, qulay iqtisodiy 
muhitni yaratish va xorijiy investitsiyalarni jalb qilish bo‘yicha bir qator ustuvor vazifalar belgilangan bo‘lib, 
ularning ijrosi o‘zining ijobiy samarasini berib kelmoqda. Albatta, qishloq xo‘jaligi faoliyatining samaradorligi 
ma’lum bir miqdor va sifat ko‘rsatkichlari yordamida o‘lchanadi. Mazkur ko‘rsatkichlarning aniq shakllanishi va 
axborotdan foydalanuvchi tomonidan oqilona boshqaruv qarorlarini qabul qilishda qishloq xo‘jaligi faoliyatida 
foydalanilayotgan biologik aktivlardan olinadigan qishloq xo‘jaligi mahsulotlarini to‘g‘ri baholash va hisobga 
olish muhim ahamiyatga ega hisoblanadi. Shuningdek, milliy hisob tizimiga moliyaviy hisobotning xalqaro stan-
dartlarining joriy qilinishi ham qishloq xo‘jaligi mahsulotini baholash va hisobga olishning uslubiy jihatlarini tako-
millashtirishni taqozo qiladi.

M A V Z U G A  O I D  A D A B I Y O T L A R  T A H L I L I
Albatta, qishloq xo‘jaligi mahsulotini baholash va hisobga olishning uslubiy jihatlarini takomillashtirish 

bo‘yicha mamlakatimiz va xorijlik iqtisodchi olimlar tomonidan ilmiy izlanishlar olib borilgan. Xususan, mam-
lakatimiz iqtisodchi olimlari o‘z asarlarida asosan buxgalteriya hisobining milliy standartlari asosida qishloq 
xo‘jaligi mahsulotini baholash va hisobga olish masalalarini bayon qilishgan. So‘nggi yillarda milliy hisob tizimiga 
moliyaviy hisobotning xalqaro standartlari (MHXS)ning joriy qilinishi natijasida, iqtisodchi olimlar tomonidan 

Sham MHXS asosida qishloq xo‘jaligi mahsulotlarini tan olish, baholash, hisobga olish va moliyaviy hisobotda 

aks ettirishning ayrim jihatlari tadqiq qilib o‘rganilmoqda. Jumladan, iqtisodchi olim F.T.Temirov ko‘p tarmoqli 
fermer xo‘jaliklarida buxgalteriya hisobini tashkil etishni takomillashtirish bo‘yicha ilmiy izlanishlar olib borgan 
bo‘lib, tadqiqot natijalariga ko‘ra aynan biologik aktivlar va ulardan olingan qishloq xo‘jaligi mahsulotlari hisobini 
amaliy qo‘llash istiqbollarini bayon etgan holda quyidagi xulosalarga kelinganligini ta’kidlaydi: “Eksport bilan 
shug‘ullanuvchi ko‘p tapmoqli fepmer xo‘jaliklarida buxgalteriya hisobini moliyaviy hisobotning xalqaro standart-
lari asosida yuritish taklif etildi. Natijada biologik aktivlar tasnifi ishlab chiqildi hamda biologik aktivlarni (hay-
vonlarni) hisobga olish uchun hujjatlarni rasmiylashtirishning ketma-ketlik sxemasi ishlab chiqildi. Shuningdek, 
biologik avtivlarning biotransformatsiyasidan moliyaviy natijalarni shakllantirish algoritmi yaratildi. Hisob-kito-
blarga ko‘ra, yuqoridagi mezonlar bo‘yicha axborot bazasi buxgalteriya hisobi bo‘lib, uni avtomatlashtirish va 
kuchli tahlillar yordamida maksimal aniqlik prognozi bilan haqqoniy qiymatni obyektiv belgilaydi. Aktivning qiy-
mati foydalilik va maqsadga muvofiqlikni (yetishtirish yoki ishlab chiqarish) hisobga olgan holda shakllanadi”1.

Iqtisodchi olim B.Yu.Menglikulov2 tomonidan olib borilgan ilmiy izlanishlar shuni ko‘rsatadiki, u asosan 
chorvachilikda biologik aktivlarni saqlash xarajatlari hisobi, tannarx hisoblash va auditi metodologiyasini tako-
millashtirish masalalarini o‘rgangan. Xususan, iqtisodchi olim tomonidan sut yo‘nalishidagi qoramolchilikda 
mahsulotlar tannarxini aniqlash uchun “sut chorvachiligida mahsulotlar tannarxini hisoblashning koeffitsiyent 
usuli” va “sog‘in sigirlarni saqlash xarajatlarini sut va naslga ulardagi metobolik energiyaga proporsional taq-
simlash tartibi” tavsiya etilgan. Uning fikriga ko‘ra, berilgan tavsiyalar sut qoramolchiligida sutning va naslning 
tannarxini to‘g‘ri va haqqoniy aniqlash imkonini beradi. Iqtisodchi olim tomonidan biologik aktivlardan olingan 
qishloq xo‘jaligi mahsulotini tan olish, baholash, foyda va zararlarni hisobga olish va moliyaviy hisobotda aks 
ettirish masalalari o‘rganilmagan.

Iqtisodchi olimlar R.D.Dusmuratov va N.K.Rizayevlar tomonidan 41-son “Qishloq xo‘jaligi” BHXSning maq-
sadi, uni amal qilish sohalari hamda respublika agrar sohasida uni qo‘llash masalalarini tadqiq qilish asosida 
xulosa va takliflarini bayon qilishgan. Xususan, ular “ ... qishloq xo‘jaligi hosilini sotish xarajatlari chegirib tash-
langandagi haqqoniy qiymatda dastlabki tan olish natijasida vujudga keladigan foyda yoki zarar u qaysi davrda 
vujudga kelgan bo‘lsa, o‘sha davrning foyda yoki zarari tarkibiga kiritiladi. Bunda qishloq xo‘jaligi hosilini dast-
labki tan olishdagi foyda yoki zarar ularni yig‘ishtirish natijasida vujudga kelishi mumkin”3 deb ta’kidlaydi. Biroq 
iqtisodchi olimlar tomonidan qishloq xo‘jaligi mahsulotini sotish xarajatlari chegirib tashlangan haqqoniy qiy-
matda dastlabki tan olish natijasida vujudga keladigan foyda va zararlar buxgalteriya hisobida qanday hisobga 
olinishi to‘g‘risidagi yondashuvlari keltirib o‘tilmagan.

Mamlakatimiz iqtisodchi olimlaridan farqli ravishda xorijlik iqtisodchi olimlar tomonidan qishloq xo‘jaligi 
mahsulotini tan olish, baholash, hisobga olish va moliyaviy hisobotda aks ettirish masalalari bo‘yicha ko‘proq 
tadqiqot ishlari amalga oshirilgan va uning natijalari bo‘yicha taklif va tavsiyalar shakllantirilgan. Jumladan, Z.I. 
Kruglyak4 tomonidan qishloq xo‘jaligi mahsulotlarini haqqoniy qiymatda baholash va hisobga olishga doir ilmiy 
izlanishlar olib borilgan. Unda muallif biologik aktivlardan olingan qishloq xo‘jaligi mahsulotini tayyor mahsulot 
sifatida tan olish va baholash masalalarini Rossiya buxgalteriya hisobi standartlari va moliyaviy hisobotning 
xalqaro standartlarini qiyosiy tahlil qilish asosida o‘z fikrlarini keltirib o‘tgan. Xususan, qishloq xo‘jaligi mah-
sulotlarini haqqoniy qiymatda baholashning bozor yondashuvi usulini e’tirof etgan holda undan foydalangan 
holda qishloq xo‘jaligi mahsulotlarini haqqoniy qiymatda baholash, hisob registrlarida hisobga olish tartibini 
tavsiya qiladi. Shuningdek, qishloq xo‘jaligi mahsulotlarini haqqoniy qiymat bo‘yicha hisobga olish modelini 
taklif etadi. Uning fikricha, tadqiqot natijalari asosida berilgan taklif va tavsiyalarning amaliyotga joriy etilishi 
moliyaviy ma’lumotlarning sifat xususiyatlarini yaxshilaydi va tadbirkorlik subyektining moliyaviy holati, ularning 
to‘lov qobiliyati va faoliyat natijalarini obyektiv baholash imkonini beradi.

Treba Marsh, Mary Fischerlar5 ham qishloq xo‘jaligi mahsulotlarini hisobga olish bo‘yicha tadqiqotlar olib 
borgan bo‘lib, ular tadqiqot natijalari asosida qishloq xo‘jaligi aktivlari va mahsulotlari hisobi bo‘yicha AQSH va 
xalqaro buxgalteriya hisobi va hisoboti o‘rtasidagi tizimli farqlarni ko‘rsatib beradi. Xususan, qishloq xo‘jaligi 
mahsulotini tan olish, baholash, hisobga olish va moliyaviy hisobotda aks ettirish tartibini ko‘rsatib o‘tishgan. 
Mualliflar qishloq xo‘jaligi mahsulotini hisobga olishda AQSH milliy hisob tizimi va 41-son “Qishloq xo‘jaligi” 
BHXS o‘rtasidagi farqlarni, bunda ham asosan baholashdagi farqlarni ochib bergan. Tadqiqot natijalari yakunida 

1 Temirov F.T. Ko‘p tarmoqli fermer xo‘jaliklarida buxgalteriya hisobini tashkil etishni takomillashtirish yo‘llari. Iqtisodiyot fanlari bo‘yicha 
falsafa doktori (PhD) dissertatsiyasi avtoreferati. – T.: 2021. – 26 b.

2 Menglikulov B. YU. Chorvachilikda biologik aktivlarni saqlash xarajatlari hisobi, tannarx hisοblash va auditi metοdοlοgiyasini takοmil-
lashtirish. Iqtisodiyot fanlari doktori (DSc) dissertatsiyasi avtoreferati. – T.: 2023. – 34 b.

3 R.D.Dusmuratov, N.K.Rizayev. Agrar sohada moliyaviy hisobotning xalqaro standartlari: nazariya va amaliyot. “Logistika va iqti-
sodiyot” ilmiy elektron jurnali. I son. 2020.– 21 bet.

4 Кругляк З.И. Учет и оценка сельскохозяйственной продукции по справедливой стоимости. Всероссийский журнал. Вестник 
Академии знаний №28(5) 2018. 149-157 ст

5 Treba Marsh, Mary Fischer Accounting for Agricultural Products: US Versus IFRS GAAP. Journal of Business & Economics Research 
– February 2013 Volume 11, Number 2. 79-86 p.

qishloq xo‘jaligi mahsuloti 41-son “Qishloq xo‘jaligi” BHXS asosida tan olinishi, baholanishi va hisobga olinishi 
axborotdan foydalanuvchi uchun ahamiyatli bo‘lishini ta’kidlashgan.

Ildikó Orbán Mrs. Tamás Dékán va Ágota Kisslarning6 yozishicha, 41-“Qishloq xo‘jaligi” BHXS qishloq 
xo‘jaligi faoliyati hisobini belgilaydi. U biologik aktivlar (tirik o‘simliklar va hayvonlar), qishloq xo‘jaligi mahsulot-
lari (biologik aktivlardan olingan mahsulot) va qishloq xo‘jaligi mahsulotini yig‘ib olishdan keyingi qayta ishlash 
natijasi bo‘lgan mahsulotlar o‘rtasidagi farqlanishlarni ochib beradi. Ularning fikriga ko‘ra, o‘rim-yig‘im nuqtasida 
qishloq xo‘jaligi mahsulotining qiymati kutilayotgan sotish xarajatlarini hisobga olmaganda uning haqqoniy qiy-
mati hisoblanadi va o‘sha paytda bu qiymat 2-“Zaxiralar” BHXS maqsadlari uchun mahsulot tannarxi hisobla-
nadi.

Iqtisodchi olima L.I.Kulikova7 ham biologik aktivlarni va ulardan olinadigan qishloq xo‘jaligi mahsulotla-
rini tan olish va baholash masalalarini tadqiq qilib o‘rgangan. Xususan, iqtisodchi olima kompaniya biologik 
aktivlarni yoki qishloq xo‘jaligi mahsulotini tan olish shartlarini, ularni baholashda haqqoniy qiymat va sotish 
xarajatlarini tavsiflab bergan. Shuningdek, biologik aktivlar va qishloq xo‘jaligi mahsulotlarini dastlabki tan olish-
dagi foyda va zararlarni aniqlash hamda buxgalteriya hisobida hisobga olish tartibini amaliy misollar yordamida 
ko‘rsatib bergan. Iqtisodchi olima tomonidan biologik aktivlar va qishloq xo‘jaligi mahsulotini baholash bo‘yicha 
berilgan yondashuvlar faol bozor mavjud bo‘lgan holatda ko‘rsatilgan xolos.

A.Ye.Viruchayeva8 tomonidan biologik aktivlar va qishloq xo‘jaligi mahsulotlari to‘g‘risidagi ma’lumotlarni 
buxgalteriya (moliyaviy) hisobotlarida aks ettirishni ta’minlash uchun buxgalteriya hisoboti shakllariga o‘zgar-
tirish kiritish taklif etiladi. Jumladan, “Foyda va zararlar to‘g‘risidagi hisobot”da biologik aktivlar va qishloq 
xo‘jalik mahsulotlarini sotish sarflari chegirilgan haqqoniy qiymatda dastlabki tan olishda, shuningdek, sotish 
sarflari chegirilgan haqqoniy qiymatning o‘zgarishi natijasida joriy davrda yuzaga kelgan foyda yoki zararlarning 
umumiy summasini oshkor qilishni hamda buxgalteriya balansi, foyda va zararlar to‘g‘risidagi hisobotga tushun-
tirishlar shaklini tavsiya etadi. Uning fikricha, buxgalteriya hisobotida biologik aktivlar va qishloq xo‘jaligi mah-
sulotlari to‘g‘risidagi ma’lumotlarning oshkor etilishi 41-son “Qishloq xo‘jaligi” BHXS talablariga muvofiqligini va 
moliyaviy hisobotning shaffofligini ta’minlaydi.

T A D Q I Q O T  M Е T O D O L O G I YA S I
Qishloq xo‘jaligi mahsulotini baholash va hisobga olishning uslubiy jihatlarini takomillashtirish masalasini 

tadqiq qilishda amaldagi normativ-huquqiy hujjatlarni o‘rganishda mantiqiy fikrlash, dalillar to‘plash, tasavvur 
etish, qiyoslash, shakllantirish va muammoni qo‘yish kabi nazariy-tadqiqot hamda ilmiy adabiyotlar, kuzatish va 
davr oralig‘ida tadqiq qilish kabi empirik tadqiqot metodlaridan foydalanildi.

T A H L I L  V A  N A T I J A L A R
Ma’lumki, tadbirkorik subyektlarida mulk huquqi asosida tegishli bo‘lgan tovar-moddiy zaxiralarning bux-

galteriya hisobini yuritish va ularni moliyaviy hisobotda aks ettirish tartibini 4-son “Tovar-moddiy zaxiralar” 
buxgalteriya hisobining milliy standarti (BHMS) belgilaydi. Mazkur standartda belgilangan talablarga muvofiq 
tadbirkorlik subyektlari qishloq xo‘jalik faoliyatidan olingan qishloq xo‘jalik mahsulotlarini tan olish, baholash, 
hisobga olish va moliyaviy hisobotda aks ettirishni tashkil etadi.

Monografik tadqiqot obyekti bo‘lgan “MEHNAT BAXTLI SUT” mas’uliyati cheklangan jamiyati (MCHJ) 
ham 4-son BHMS talablari asosida biologik aktivlardan olingan qishloq xo‘jalik mahsulotlarini hisobga oladi. 
Ya’ni, MCHJda biologik aktivlardan olingan qishloq xo‘jalik mahsulotlari hisobot davri davomida reja tannarxi 
bo‘yicha baholangan holda kirim qilinadi. Hisobot davri oxirida qishloq xo‘jaligi faoliyati uchun qilingan xara-
jatlarni olingan qishloq xo‘jaligi mahsulotlari hajmiga nisbatan hisob-kitob qilish asosida hisobot kalkulyatsiyala-
rini tuzish orqali haqiqiy tannarxi aniqlanadi. Shundan so‘ng, qishloq xo‘jaligi mahsuloti turlari bo‘yicha reja va 
haqiqiy tannarx o‘rtasidagi tafovut aniqlanadi hamda uning summasiga tuzatish kirituvchi buxgalteriya yozuvlari 
amalga oshiriladi. Bunda qishloq xo‘jaligi mahsulotining haqiqiy tannarxi reja tannarxidan oshiqcha bo‘lganda 
mahsulot qiymati tafovut summasiga oshiriladi. Agarda haqiqiy tannarx reja tannarxidan past bo‘lsa, mahsulot 
qiymati tafovut summasiga kamaytiriladi. Mazkur tuzatuvchi buxgalteriya yozuvlaridan keyin hisobot davrida 
qishloq xo‘jaligi faoliyatidan olingan qishloq xo‘jaligi mahsulotining haqiqiy tannarxi bo‘yicha hisobga olinadi. 
Bundan ko‘rinadiki, “MEHNAT BAXTLI SUT” MCHJda biologik aktivlardan olingan qishloq xo‘jalik mahsulot-
lari haqiqiy tannarx bo‘yicha baholangan holda hisobga olinadi. Shuningdek, monografik tadqiqot obyekti his-

6 Ildikó Orbán Mrs. Tamás Dékán and Ágota Kiss. Measurement of agricultural activities according to the International Financial 
Reporting Standards / Procedia Economics and Finance 32 (2015) 777 – 783

7 Куликова Л.И. Международные стандарты финансовой отчетности. Нефинансовые активы организации: учеб. пособие. -М.: 
ИНФРА-М, 2012. – 352 с.

8 Выручаева А.Е. Развитие бухгалтерского учета биологических активов и сельскохозяйственной продукции. Автореферат 
диссертации на соискание ученой степени кандидата экономических наук. Москва – 2011. – 19 ст.

Soblangan “KATTAQO‘RG‘ON YOG‘-MOY” va “URGANCH YOG‘-MOY” aksiyadorlik jamiyatlarida ham biologik 

aktivlardan olingan qishloq xo‘jalik mahsulotlari tannarxi bo‘yicha baholangan holda hisobga olinayotganligini 
kuzatish mumkin. Fikrimizcha, monografik tadqiqot obyekti sifatida o‘rganilgan aksiyadorlik jamiyatlarining 
hisob tizimiga moliyaviy hisobotning xalqaro standartlari joriy qilinganligi bois, qishloq xo‘jaligi mahsulotini 
41-son “Qishloq xo‘jaligi” BHXSga muvofiq baholashi lozim. Qishloq xo‘jaligi mahsuloti bu biologik aktivlardan 
olingan mahsulot bo‘lib, 41-son BHXSga asosan quyidagi shartlar bajarilganda tan olinishi lozim:

● qishloq xo‘jaligi mahsulotini o‘tgan hodisalar natijasida nazorat qilsa;

● qishloq xo‘jaligi mahsuloti bilan bog‘liq kelgusida iqtisodiy naflar kelish ehtimoli mavjud bo‘lsa;

● qishloq xo‘jaligi mahsulotining haqqoniy qiymati yoki boshlang‘ich qiymati ishonchli baholansa.

Shuningdek, mazkur BHXSga muvofiq tadbirkorlik subyekti biologik aktivlardan olingan qishloq xo‘jaligi 
mahsulotini, uni yig‘ish paytida sotish xarajatlari chegirilgan haqqoniy qiymatda baholashi lozim. Bunday baho-
lash qishloq xo‘jaligi mahsulotining 2-son “Zaxiralar” BHXSni qo‘llash sanasida boshlang‘ich qiymati hisobla-
nadi.

Shu o‘rinda, milliy amaliyotga e’tibor qaratadigan bo‘lsak, MHXS asosida moliyaviy hisobotni tayyorlovchi 
tadbirkorlik subyektlarida biologik aktivlardan olinadigan qishloq xo‘jaligi mahsulotining mavjudligi va harakati 
to‘g‘risidagi axborotlarni umumlashtirish tartibi quyidacha amalga oshirilmoqda:

● birinchi guruh 21-son BHMSda belgilangan 2800-“Tayyor mahsulot” schotidan foydalangan holda uning 
tarkibida tegishli analitik schotlarni ochgan holda yuritmoqda;

● ikkinchi guruh 21-son BHMSda belgilangan schotlarga MHXS talablari asosida tegishli schotlarni 
qo‘shish va o‘zgartirishlar kiritish orqali, xususan qishloq xo‘jaligi mahsulotining mavjudligi va harakati 
to‘g‘risidagi axborotlarni umumlashtirish uchun ham MHXS bo‘yicha “Ishchi schotlar rejasi”ni ishlab 
chiqib yuritmoqda;

● uchinchi guruh tadbirkorlik subyektlari vakolatli organ tomonidan tavsiya etilgan namunaviy schotlar 
rejasidan foydalanmoqda. Ushbu namunaviy schotlar rejasi, tadbirkorlik subyektlariga vakolatli organ 
bo‘lgan Iqtisodiyot va moliya vazirligi tomonidan MHXSda belgilangan talablarni hisobga olgan holda 
ishlab chiqilgan va tavsiya qilingan. Unga ko‘ra qishloq xo‘jaligi mahsulotining mavjudligi va harakati 
to‘g‘risidagi axborotlarni umumlashtirish quyidagi schotlarda amalga oshiriladi:

Biroq, vakolatli organ tomonidan mazkur tavsiya etilgan namunaviy schotlar rejasida yuqorida ta’kidlangan 
schotlarning boshqa schotlar bilan bog‘lanishi qanday tartibda amalga oshirilishi ko‘rsatilmagan. Shuningdek, 
tadbirkorlik subyektlarida biologik aktivlardan olingan qishloq xo‘jaligi mahsulotlarini yig‘im paytida va sotishda, 
ular bilan bog‘liq daromad va xarajatlarni ham asosiy faoliyat xarajatlari va daromadlari sifatida tan olingan 
holda moliyaviy hisobotda mahsulot sotishdan olingan sof tushum va sotilgan mahsulotlar tannarxida aks etti-
rilmoqda. Fikrimizcha, bunday yondashuv to‘g‘ri yondashuv hisoblanmaydi. Chunki, qishloq xo‘jaligi mahsu-
lotlarini kirim qilishda tan olinadigan va sotishda tan olinadigan daromadlarning bunday tartibi axborotdan foy-
dalanuvchilarga ishonchli ma’lumot olish va boshqaruvga oqilona qarorlar qabul qilish imkonini bermaydi. Shu 
bois, tadbirkorlik subyektlarida biologik aktivlardan olinadigan qishloq xo‘jaligi mahsulotlarini kirim qilishda tan 
olinadigan daromadlar va sotishda tan olinadigan qo‘shimcha daromadlarni to‘g‘ri hisobga olish va moliyaviy 
hisobotda aks ettirish maqsadida hisob siyosatining elementi bo‘lgan “Ishchi schotlar rejasi”da alohida quyidagi 
schotlarni ochishni taklif etamiz (1-jadval).

Schot 
raqami Schotlar nomi Schot 

turi Tavsifi

2000 Zaxiralar

2030 Tayyor mahsulotlar А Bu schotdan tayyor maxsulotlar hisobi uchun foydalaniladi;

2600 Qisqa muddatli biologik aktivlar va qishloq xo‘jaligi mahsuloti

2640 Yig‘ish paytidagi qishloq xo‘jaligi 
mahsuloti А Bu schotdan biologik aktivlaridan olinadigan qishloq xo‘jaligi 

mahsulotlarini hisobga olishda foydalaniladi.

Ushbu taklif etilayotgan schotlar hisobot davri oxirida 8000 – “Davr uchun foyda va zarar” schoti bilan 
bog‘langan holda yopiladi.

Tadbirkorlik subyektlarida qishloq xo‘jaligi mahsulotlarini kirim qilishda tan olinadigan daromadlar va 

sotishda tan olinadigan qo‘shimcha daromadlar yuqorida taklif etilgan schotlardan foydalanib, buxgalteriya 
hisobida quyidagicha hisobga olinadi:

1. Qishloq xo‘jaligi faoliyatida qishloq xo‘jaligi mahsulotlarini ishlab chiqarish bilan bog‘liq xarajatlar 
hisobga olinganda:

Debet 7040 – “Qishloq xo‘jaligi faoliyati xarajatlari” schoti;

Kredit Qishloq xo‘jaligi faoliyati uchun sarflangan moddiy va mehnat resurslari hamda boshqa xarajatlarni 
hisobga oluvchi schotlar.

2. Yig‘imdan oldin qishloq xo‘jaligi mahsuloti sotish xarajatlari chegirilgan haqqoniy qiymatda baholab tan 
olinganda:

Debet 2640 – “Yig‘ish paytidagi qishloq xo‘jaligi mahsuloti” schoti;

Kredit 6060 – “Qishloq xo‘jaligi mahsulotlarini kirim qilishda tan olinadigan daromadlar” schoti.

3. Yig‘im paytida qishloq xo‘jaligi mahsulotining sotish xarajatlari chegirilgan haqqoniy qiymatning o‘zga-
rishi natijasida:

3.1. Qishloq xo‘jaligi mahsuloti sotish xarajatlari chegirilgan haqqoniy qiymatining ortishidan daromad 
(yig‘im paytida baholangan sotish xarajatlari chegirilgan haqqoniy qiymat summasining yig‘imdan 
oldingi summasi o‘rtasidagi ijobiy farq summasi) tan olinganda:

Debet 2640 – “Yig‘ish paytidagi qishloq xo‘jaligi mahsuloti” schoti;

Kredit 6060 – “Qishloq xo‘jaligi mahsulotlarini kirim qilishda tan olinadigan daromadlar” schoti.

1-jadval: Qishloq xo‘jaligi mahsulotlarini kirim qilishda tan olinadigan daromadlar va sotishda tan olinadigan 
qo‘shimcha daromadlarni hisobga olishda foydalanish uchun taklif qilinayotgan schotlar9

Schot 
raqami Schotlar nomi Schot 

turi Tavsifi

6000 Daromadlar

6060 Qishloq xo‘jaligi mahsulotlarini kirim 
qilishda tan olinadigan daromadlar Т

Bu schotdan qishloq xo‘jaligi mahsulotlarini kirim qilishda 
tan olinadigan daromadlar summasini hisobga olishda 
foydalaniladi.

6070
Qishloq xo‘jaligi mahsulotlarini 
sotishda tan olinadigan qo‘shimcha 
daromadlar

Т
Bu schotdan qishloq xo‘jaligi mahsulotlarini sotishda tan 
olinadigan qo‘shimcha daromadlar summasini hisobga 
olishda foydalaniladi.

3.2. Qishloq xo‘jaligi mahsuloti sotish xarajatlari chegirilgan haqqoniy qiymatining kamayish summasi 
(yig‘im paytida baholangan sotish xarajatlari chegirilgan haqqoniy qiymat summasining yig‘imdan 
oldingi summasi o‘rtasidagi salbiy farq summasi) tan olinganda:

Debet 6060 – “Qishloq xo‘jaligi mahsulotlarini kirim qilishda tan olinadigan daromadlar” schoti;

Kredit 2640 – “Yig‘ish paytidagi qishloq xo‘jaligi mahsuloti” schoti.

4. Qishloq xo‘jaligi mahsulotini sotishdan qo‘shimcha daromad tan olinganda:

Debet 2110 – “Xaridor va buyurtmachilarning qisqa muddatli debitorlik qarzi” schoti;

Kredit 2640 – “Yig‘ish paytidagi qishloq xo‘jaligi mahsuloti” schoti;

Kredit 6070 – “Qishloq xo‘jaligi mahsulotlarini sotishda tan olinadigan qo‘shimcha daromadlar” schoti.

5. Qishloq xo‘jaligi mahsulotlarini kirim qilishda tan olinadigan daromadlar va sotishda tan olinadigan 
qo‘shimcha daromadlarni hisobga oluvchi schotlarning davr uchun foyda va zararni hisobga oluvchi 
schot bilan bog‘langan holda yopilishi quyidagicha aks ettiriladi:

9 Tadqiqot natijalari asosida muallif tomonidan ishlab chiqilgan.

Debet 6060 – “Qishloq xo‘jaligi mahsulotlarini kirim qilishda tan olinadigan daromadlar” schoti;

Debet 6070 – “Qishloq xo‘jaligi mahsulotlarini sotishda tan olinadigan qo‘shimcha daromadlar” schoti;

Kredit 8000 – “Davr uchun foyda va zarar” schoti.

5 b). Xarajatlarni hisobga oluvchi schotlarning yopilishi:

Debet 8000 – “Davr uchun foyda va zarar” schoti;

Kredit 7040 – “Qishloq xo‘jaligi faoliyati xarajatlari” schoti.

Shuni ta’kidlab o‘tmoqchimizki, yuqorida taklif etilgan schotlarning tartib raqamlaridan tadbirkorlik subyek-
tlari foydalanmasliklari mumkin. Chunki, har bitta tadbirkorlik subyektida hisob siyosatining tarkibiy elementi 
sifatida tasdiqlangan “Ishchi schotlar rejasi” mavjud. Shu bois, mazkur “Ishchi schotlar rejasi”ga mos schot 
raqamini kiritgan holda taklif etilayotgan schotlarning nomlanishi bo‘yicha aks ettirilishi maqsadga muvofiq his-
oblanadi.

Shunday qilib, tadbirkorlik subyektlarida qishloq xo‘jaligi mahsulotlarini kirim qilishda tan olinadigan daro-
madlar va sotishda tan olinadigan qo‘shimcha daromadlarni hisobga olish hamda ular bilan bog‘liq moliyaviy 
natijalarni shakllantirish algoritmini quyidagicha aks ettirish mumkin (1-rasm).

1-rasm: Qishloq xo‘jaligi mahsulotlarini kirim qilish va sotishda tan olinadigan daromadlarni hisobga olish hamda 
moliyaviy natijalarni shakllantirish algoritmi10

10  Tadqiqot natijalari asosida muallif tomonidan ishlab chiqilgan.

X U L O S A
Xulosa qilib aytganda, tadbirkorlik subyektlarining biologik aktivlaridan olingan qishloq xo‘jaligi mahsulotini 

kirim qilishda tan olinadigan daromadlar va sotishda tan olinadigan qo‘shimcha daromadlarni hisobga olishda 
foydalanish uchun taklif qilinayotgan schotlarning amaliyotga joriy qilinishi quyidagilarga imkon beradi:

● tadbirkorlik subyekti hisob siyosatining elementi sifatida “Ishchi schotlar rejasi”ni yanada takomillashti-
rish;

● qishloq xo‘jaligi mahsulotlarini kirim qilishda tan olinadigan daromadlar summasini alohida hisobga 
olish;

● qishloq xo‘jaligi mahsulotlarini sotishda tan olinadigan qo‘shimcha daromadlar summasini alohida 
hisobga olish;

● qishloq xo‘jaligi mahsulotlarini kirim qilish va sotish bilan bog‘liq moliyaviy natijalarni to‘g‘ri shakllanti-
rish, moliyaviy hisobot ko‘rsatkichlarining ishonchlilik darajasini yanada oshirish.

Foydalanilgan adabiyotlar ro‘yxati:
1. 41-son “Qishloq xo‘jaligi” Buxgalteriya hisobining xalqaro standarti. https://lex.uz/uz/docs/6312360 (07.03.2024)
2. 2-son “Zaxiralar” Buxgalteriya hisobining xalqaro standarti. https://lex.uz/uz/docs/6312360 (07.03.2024)
3. 4-son “Tovar-moddiy zaxiralar” Buxgalteriya hisobining milliy standarti. https://lex.uz/docs/4890446 (07.03.2024)
4. 21-son “Xo‘jalik yurituvchi subyektlarning moliya-xo‘jalik faoliyati buxgalteriya hisobi hisobotlar rejasi va uni qo‘llash 

bo‘yicha yo‘riqnoma” Buxgalteriya hisobining milliy standarti. https://lex.uz/acts/417624 (07.03.24)
5. Выручаева А.Е. Развитие бухгалтерского учета биологических активов и сельскохозяйственной продукции. 

Автореферат диссертации на соискание ученой степени кандидата экономических наук. Москва – 2011. – 19 ст.
6. Dusmuratov R.D., Rizayev N.K.. Agrar sohada moliyaviy hisobotning xalqaro standartlari: nazariya va amaliyot. “Logis-

tika va iqtisodiyot” ilmiy elektron jurnali. I son. – 2020.–21 bet.
7. Кругляк З.И. Учет и оценка сельскохозяйственной продукции по справедливой стоимости. Всероссийский 

журнал. Вестник Академии знаний №28(5) 2018. – 149-157 ст.
8. Куликова Л.И. Международные стандарты финансовой отчетности. Нефинансовые активы организации: учеб. 

пособие. -М.: ИНФРА-М, – 2012. – 352 с.
9. Menglikulov B.Yu. Chοrvachilikda biοlοgik aktivlarni saqlash xarajatlari hisοbi, tannarx hisοblash va auditi metοdοlοgi-

yasini takοmillashtirish. Iqtisodiyot fanlari doktori (DSc) dissertatsiyasi avtoreferati. – T.: 2023. – 34 b.
10. Temirov F.T. Ko‘p tarmoqli fermer xo‘jaliklarida buxgalteriya hisobini tashkil etishni takomillashtirish yo‘llari. Iqtisodiyot 

fanlari bo‘yicha falsafa doktori (PhD) dissertatsiyasi avtoreferati. – T.: 2021. – 26 b.
11. Treba Marsh, Mary Fischer Accounting for Agricultural Products: US Versus IFRS GAAP. Journal of Business & Eco-

nomics Research – February 2013 Volume 11, Number 2. – 79-86 p.
12. Ildikó Orbán Mrs. Tamás Dékán and Ágota Kiss. Measurement of agricultural activities according to the International 

Financial Reporting Standards / Procedia Economics and Finance 32 (2015) 777–783.

